Pilipai
Agau e nugau zebigeg

Yesus go koli Mesgai wag simai darena, wai 32
mazicina, Pol go Rom ban uzan hiacaranem zau
oug hina, dareun. Go hiacaranem zau oug dai
dai, Pilipai duailel sikut wai maraimai, Epaprodi-
tus morona, gonug Pilipai duailel betei mareun.
Pol go duailel go en ougab naliu meun. Einen,
goagen go hiacaranem zau oug darena, ecesab
gotulaimai, Pol waugab palautina, go ecesab go
egeun. Gonun, Pol go ougab siksikai mui duailel
go ‘Ese-e’ awaraimai, sikut wai mareun. Gonug
go guzenal awareun, “Ag ein uhu umamen ag
oiagab selai mui damamen, einen, Yesus go ag
abai dareu. Ag polumanemen dudu goagal ze i
don. Ag Zuda duailel goagal kasai ze i sesamoran,
einen, gonug ag i isanaramau. Agal oiagab Yesus
en petak amau go petak gonug ag isanaramau.
Agau e sesamorabun en ze

1:1-11 Polnug duailel oiagab siksikai muidabun
Ze awareun.

1:12-30 Pol nug nug ebu ein igul zoun en
awareun, “Iz e ebu uhu banou oimai, mu
banou oi darem. Bo, Yesus Kristus nug iz
isanilena, iz oiab siksikai mui darem.”

2:1-30 Kristus go uhu banou oimai, mu oun sul,
ig han guzental oigeb selai mui daimai, uhu
umam.

3:1-21 Pol nug Pilipai duailel awareun,
“Polumanemen dudu goagal abiu
maranemen dudu banban agen goagal ze

awarebi, ag goagal zeidon.”
4:1-23 Pol nug Pilipai duailel oiagab selai mui
dabun ze awaraimai, gonugau ze poeun.

Polnug Pilipai ban uzan ebuan duailel sikut wai
mareun.

10 Pilipai ban uzanan duailel, Uwait nugau du-
ailel Yesus Kristus en oiagab petak emen duailel iz
ag sikut e wai marem. Agal gumaranemen dudu
banban mui agal isanaranemen dudu han ereg
sikut wai marem. Iz Pol. Timoti go iz isanilaneu.
Ig Yesus Kristus nugau salau dudu iguan, ag Pili-
pai duailel sikut wai marem.

21z Uwait auranem, igual memenig mui, igual
Dubanou Ban, Yesus Kristus, goagen ag isa-
naraimai, igul naliu dabun abai maraimai, agal
oiagab iau dabun banou maramau.

30 zaiar, Iz ag en dabilaraimai, Uwait umkoskos
ulagwag muranem. 41z ag en oiab siksikina,
Uwait umkoskos ag isanarabun auranem. 5 Agen
iz isanileimai, ereg salau tutak maimai, ig Uwait
gonugau ze Naliupet Yesus Kristus en duailel ipal
awarina, alai ulis darem, gonun, oiab siksikina,
Uwait ulagwag morom. 61z abiu go en dabeleu
gusig mui, Uwait nug ag ebalagab salau naliu
maraimai, salau go i noumamau, guzental betei
Yesus Kristus koli alamaun ziwas ebu bitamau.

71z ag en umkoskos dabilaraimai, iz ag en
oiab noumanemin. Izal dabeleu igul go naliu.
Ag unum izal salau zaiar salau maimai, Uwait
nug gonugau Ze Naliupet duailel marabun

mileun duailel awaramamen. Iz hiacaranem
zaueim daremin, iz ze sisiaranemen dudu agal

ameagab ebu tapai daremin, Uwait nugau Ze
petak awaremin, ag Pilipai duailel Uwait nug ig
ereg isaniganeu. 8 Uwait go iz ze e awarem petak
go abiu maimai, e petak ze abai maramau. Yesus
Kristus nug ag en gonugau ougab nug noumaneu
sul, izal oiab han ag en guzental noumaimai, ag
abai dabun gusig dabeleimai, ag ze e petak pet
awaramoroi.

9 Ag isanarabun iz Uwait guzenai auranem,
Uwait nug ag duailel ipal en oiagab nug
noumemen igul abai marena, ag abe macanemen.
Gonun, ag ein igul naliu ta, ein igul eg abiu
maimai, agtal agal igul suban sisian. 10 Gonun,
ziwas tuta tutak ebu, ag igul naliu tapai
mamamen. Guzenebi betei aiu ses Kristus ig
sisicigabun alamau ziwas ebu agal wanimag ebu
ze i maramau, ag unu tamacag tuguiai damamen.
11 Guzenaimai, agen igul naliu unum, Uwait nug
ig erunai dabun aigeun sul, go Yesus Kristus nug
araog migeun sul mamamen. Ig Uwait nugau
igul naliu abiu maimai, gonugau wanib naliupet
ulagwag moromun, dudu ipal agen gonugau
wanib ulagwag muramam.

12 0 zaiar, iz Rom ban uzan ein igul eg iz ebilab
guzenilemen, iz ag go suban abiu mabun awarem.
Igul go duailel Uwait nug ig Yesus Kristus nu-
gau Ze Naliupet awarabun palautigeun duabun
igul go nug ag tapelarab tam. Igul gonug du-
ailel asiu Yesus en oiagab petak abun guzenemen.
13 Guzenaimai, malai dudu go emgasag gumara-
neun du nugau zau gumanemen mui, duailel ipal
mui, ag abiu memen iz Yesus Kristus nug en hi-
acaranem zau oug darem. 141z hiacaranem zau

oug daren daren, zaiger asiu go Yesus en goagal
oiagab petak emen agen Uwait nugau Ze duailel
gusig marai aidaimai, go uminab tam. Iz hi-
acaranamen zauougdarena, Uwait nugisanilena,
pemenin, gonun, ag han Uwait nug isanarabun
aimali, agal oiagab petak emen gusig usaleun.
1517 Ze go petak, dudu ipal goagal oiagab
petak emen go Kristus nugau ze duailel awarane-
men, bo, go iz ze seiab maimai, izal empip
wabun guzenanemen. Dudu go ag agal wanimag
wag mabun Kristus nugau ze duailel awaraimai,
go dabeleu eg mui guzenanemen. Bo, goagal
dabeleu, iz hiacaranemen zau oug daremin, uhu
ipal iz ebilab mabun guzenemen. Dudu ipal goa-
gal oiagab tutak iz ibail maimai, Yesus Kristus
nugau ze duailel maranem. Dudu go abiu iz e ebu
Uwait nugau Ze gusig maremin, go iz en oiagab
noumaimai, iz isanileimai, Uwait nugau Ze Naliu-
petawaranem. 18 Einigul goiz ebilab guzenem, go
iz dabeleu asiuiom. Agaligul go guzenanemen go
petak ta, go polumai darem ta, go ag unum Yesus
Kristus nugau petak ze duailel awarai darem. Igul
go petak guzenanem, gonun, iz oiab siksikeu.
Petak pet, iz umkoskos oiab selai mui, siksikai
dai. 191z abiu, agen iz isanilabun agen Uwait au-
ranemen, guzenina Yesus Kristus nugau Ah Wes
nug iz isanileimai, e empip darem ebuan imail-
amau. 201z gusig dabelem, aiu ses iz naliu dai,
gonun, iz gusig tapai daremin, sisiaranemen dudu
banban ameagab ebu ze marabun aip i numau. Iz
agal ameagab ebu gusig maimai, Uwait nugau Ze
marabun i uminai. Iz awau darem ebu ta, dudu
ipal agen iz iwebiag, noumai ebu ta, iz igul go

ulisan mui, getalan mui guzenanem sul, dudu ipal
izal igul uligaimai, Kristus nugau wanib ulagwag
muramam. 21 Izal dabeleu enai, iz em e ebu
daremin, iz Yesus Kristus nugau salau tutak moroi
darem. Iz dudu agen iwebiag, noumemin, izal
dabeleu go naliupet, iz empip naliu oimai, Kristus
dual dai. 22Bo, iz dudu agen i iwebi, awau daimai,
iz Yesus Kristus nugau salau i utai. Gonun, iz i
abiu, iz awau dai ta, iwebiag, noumai ta. Ein igul
go naliupet pet? 231z dabeleu aliag mui. Dabeleu
aliag gonug iz keuilaneu, gonun, dabeleu tutak
tapali mabun an macanem. Izal dabeleu banou
enai, noumaimai, em e uteimai, Yesus Kristus dual
Mesgai wag dai. 24 Bo, iz ag isanarabun en em
e ebu awau darem, go salau go banou pet. 251z
gusig dabilanem, iz agisanarabun inoumai, awau
dai. Iz abiu iz i noumaimai, awau daimai, ag
abai alai daimai, ag Uwait en oiagab petak abun
gusig isanaremin, ag siksikaimai, oiagab selai mui
damamen. 261z ag waiagab koli alai damin, ag
Yesus Kristus nug iz ebilab igul naliu guzeneun

uligaimai, ag gonugau wanib ulagwag banou mu-
ramamen.

27Ze go banou, ag Kristus nug gonugau Ze Nal-
iupet suban sesamorabun awareun sul guzena-
mamen. Ag igul go guzenebi, iz ag alai piarai ta,
1 alai uligaremin, ag oiagab tutak maiban, gusig
tapai daimai, ag duailel Uwait nug Yesus Kristus
palautina, aleun awarebi, duailel agen ze go nal-
iupet iz ailamam. 28 Ag gusig tapai daiban, agal
iwai zaiagar piarabun, i uminaran. Ag igul go
guzenebi, go petak pet, agal iwai zaiagar agen
abe mamam aiu ses Uwait nug ag, duailel oiagab

petak ab tam eg maramau. Ag, duailel oiagab
petak emen, aiu ses gonug imaramau. 29 Gonun,
agunum oiagab tutak maimai, suban tapai dacan.
Uwait nug ag Yesus Kristus nugau salau murabun
gusig mareun. Ag Uwait nug Kristus go en oiagab
petak an, ze go sag awarab tam. Go sag tam.
Ag go en oiagab petak aimai, uhu banou oimai,
go sesamorabun awareun. 30 Ag iz Pilipai ban
uzan uhu banou omin peilemen. Rom agal ban
uzan han uhu banou omin domenin sul, ag han
guzental igul go Kristus nugau salau muramamen
en ag uhu guzental umamen.

2

Ig Kristus nugau igul sesamoraimai, igual wan-
imig i wag mab.

1 Ulis, iz ze ipal awaramoroi: Ag Kristus dual
pezanemen, gonug ag iau dabun gusig maraneu
ta? Ag gonugau ougab iau dabun igul omen
ta? Ag gonugau Ah Wes dual daremen ta? Ag
dudu ipal en bisomagar peimai, isanaranemen
ta? 2 Ag igul go guzenina, iz ag gusig awarem,
agenagiz siksikai banou pet oiab oug milemen. Ag
dabeleu tutak mui usalaiban, agzozou en oiagab
nug noumaiban, Ah Wes tutak dual dacan. 3Ag, ag
en tutak i dabileiban, siksikaiban, agal wanimag
wag i ulag zan. Ag igua dabeleu naliu mui aiban,
dudu ipal ag dabeleu naliu tamacag darem aiban
idabelen, bo, dudu ipal goagal wanimag han wag
maran. 4 Ag, ag en sagidabilan, bo, ag duailel ipal
beu beu unum go en dabileiban, isanaran.

5-6 Yesus Kristus nugau dabeleu naliupet, ag
dabeleu guzental on. Gonugau dabeleu enai: go
em e ebu i alau ebu, go petak Uwait sul dareun.
Guzenaimai, go Uwait nugau dacaneu igul sul
oimai, dabun gusig dabelab tam. 7 Gonugtal
igul naliu go uteimai, semoroimai, em e ebu alai
salau du sul usaleun. @ Dudu ag go igua du sul
zoun uligemen, go nugtal gonugau wanib ulag-
wag mab tam. Go Uwait nugau Ze umkoskos
sesamoraimai betei noumeun, go a gegeulanau
ebu wina, noumeun. Igul eg macanemen dudu
igul go eiman noumanemen sul noumeun. Igul
go egonou pet eiman noumeun. 9 Go Uwait nugau
dabeleu unum sesamoreun, gonun, Uwait nug go
koli awau asai moroimai, gonugau wanib wag mo-
roun. Gonugau wanib banou pet, ipal wanimag
unum zilarai dareu. Gonug duailel gumarabun
gusig moroun. 10 Gonun, Yesus nugau wanib
ebu duailel Mesgai wag darem ta, duailel em ebu
darem ta, duailel em oug darem ta, ag go ameg-
wab taubib wamam. 11 Guzenaimai, duailel agen
gonugau wanib ulagwag maimai, gusig ze enai
mamam, “Yesus Kristus, go Dubanou Ban, go gusig
banou mui.” Go guzenai ze maimai, memenig
Uwait nugau wanib wag mamam.

Ig duailel goagal ameagab ebu al sul elei dab.

12 O zaiar, Yesus Kristus nug gonugau memeg
nugau ze unum sesamoreun sul, iz getal ag abai
daremin, ag guzenemenin, ulis han Uwait nugau
Ze sesamoraiban, guzental guzenan. Iz ag Uwait
nugau Ze sesamoremenin uligaremin ulis han
unum guzental guzenan. Uwait nug agal igul eg

ebuan koli imareun, gonun, ag em ebu daiban,
uminai mui igul go guzenamamen. 13 Uwait
nug ag gusig maraimai, agal oiagab gusig maca-
neu, guzenaimai, gonugau dabeleu ag ein salau
mabun awaraba, sesamoraiban, salau maimai, ag
naliu damamen. 14 Ag ein salau mamamen, go
en oiagab eg maimai, wanin mai, agzozou i ze
alalan. 15 Guzenaiban, du tub nug agal oiagab
eg weun oiagab oug 1 pimam, go agal wanimag
ebu ze mabun iborain tam. Ag igul eg tamacag
mui damamen, ag Uwait nugau gelegul alegul sul
daiban, duailel igul eg macanem ameagab ebu
igul naliu al elaneu sul ag han guzental dudu abu
abai maran. 16 Ag izal gelear alear sul usalaiban,
ze go Uwait nug duailel umkoskos dabun mara-
mau awaran, ag igul go guzenebi, aiu ses Yesus
Kristus sisicigabun alaba, iz ag en banban oiab
siksikai mui, siksikanai. Ziwas go ebu ag en ze
enai mai, “Iz salau banou gaul mab tam, iz izal
oisau gaul mu iwab tam.” 17 Iz ze e awaramoroi
en dabelem. Uwait nugau Ze naliu izan awaremin
ag doimai, Kristus en oiagab petak emen. Go agal
oiagab petak emen go Uwait ula dacanemen dudu
agen Uwait nugau biz ebu ulagwag moroimai,
egun aganemen sul ag agtal Uwait moromen. Iz
Rom agal malai dudu agen iwebiag, noumemin
aimai, go Uwait ula dacanemen dudu agen ze
wain egun ebu naliu usalabun gorianemen sul,
izal esep goriaimai, Uwait murai. Gonun, igul
go zuba, iz oiab siksikamau. Ig ereg Uwait en
noumanem. 18 Ag izal noumabun ziwas dabila-
mamen, guzental ag han ereg oiagab siksikai mui
siksikan.

Pol nug Timoti zaug Epaproditus dual Pilipai
ban uzan palautarebi, alabun en aneun.

19 Bo, iz Timoti ag piarabun ag waiagab palau-
taramoroi. Yesus Dubanou Ban nug io ai ailina,
iz Timoti palautemin, ag waiagab bitamau. Go
koli alaimai, ag naliu daremen ailina, iz ag en
ubag i dabilai. 20 Dudu ipal iz ibail darem goa-
gen ag naliu dabun isanarabun en palautarabun
iborain tam. Timoti tutak go izal dabeleu sul
mui, gonun, iz go ag waiagab palautemin, bita-
mau. 211z dabelem enai, duailel ipal ag ag en
sag dabeleimai, Yesus Kristus nugau salau en i
dabilanem. 22 Timoti go du naliupet, ag go abiu
moromen, nag nug gonugau memeg salau isanu-
raneu sul gonug iz isanilena, ig ereg Yesus Kristus
nugau Ze Naliupet duailel awarina, duailel ipal
goagal oiagab petak anem. 23 Bo, iz i abiu, iz
hiacaranemen zauan utilebi, bitai ta, i utilebi,
bitaita, einigul iz ebilab guzenamam abe maimai,
Timoti ag uligarabun palautemin, ag waiagab
bitamau. 24 Bo, iz Dubanou Ban nug abu kalai
milamau, iz gusig dabelem, iz ban i dai, izatal ag
alai piarai.

25]zal dabeleu go naliu, agal zaiag Epaproditus
koli ulis ag waiagab palautemin, bitamau. Go izal
magi sul, ig Uwait nugau salau ereg macanemun.
Go malai du sul, gusig tapai daimai, Uwait nugau
Ze petak pet duailel awaraneu. Agtal go iz isani-
labun palautina, aleun. 26 Ag go ebeu banou oun
ze doimai, agen go en bisou pemenin. Ag igul go
guzenemen doimai, gonugagen ougab eg waimai,
ag betemai piarabun en gusig dabeleun. Guzen-
ina uligaimali, iz go koli ag waiagab palautemin,

bitabun dabilei darem. 27 Petak, go ebeu banou
oun ag domen, go petak pet, go noumabun dabug
zocaizoun, bo, Uwait nug go en bisou pina, gonu-
gau ebeu koli maziceun. Uwait nug go en tu-
tak bisou piab tam, go iz mul ereg bisomig
peun. Uwait go abiu iz hiacaranemen zau oug
uhu mui daremin, iz uhu banou ipal wai, go
oiab eg pet mamaun go uteun, gonun, go koli
Epaproditus kasoroun. 28 Gonugau ebeu mazic-
ina, iz go ag waiagab palautemin, bitabun gusig
dabelem. Ag go uligaimai, agal oiagab naliu us-
alebi, iz ag en ban i dabilai. 29-30 Yesus nugau igul
mabun sesamoranemen, oiagab selai mui agal
zaiag iman. Ag dudu ipal go sul, agal wanimag
wag maramau. Go nug en dabelab tam, Kris-
tus nugau salau gusig mabun uhu banou oimai,
noumabun dabug zizoai zucaneun. Ag pulig dare-
men, iz isanilabun iborain tam, gonun, go alaimai,
iz isanileun.

1 O Zaiar, iz ze go poaimai, awarem, “Ag
Dubanou Ban dual pezaiban, agal oiagab siksikai
mui, damamen!”

Du in go gonugau ougab petak aimai, Yesus
sesamoramau, go tuguiai damau.

Iz ag amegal sikut wal maraimai, go polu
ze macanemen dudu agen polumaranemen en
koli awaramoroi. Ulis, ze go en koli sikut wai
maraimai, awarem uhu go tam. 2 Iz awaremin,
dudu go igul eg macanemenin. Ag piaraiban,
suban tapai dacan. Ag dudu eg pet ag man eg
dudu kaluaranemen sul. Igul eg macanemen

dudu go agal dabeleu banou enai; dudu Uwait
sesamorabun amegai agal enimag galau kuata-
mam, gonun, dudu go ag dudu ipal imaraimai,
agal enimag galau kuatabun gusig macanem. 3 Ag
igul go en agal oiagab petak i an. Dudu go
guzenanemen ag Uwait nugau ameg ebu dudu
naliu tam. Tam pet tam! Ig petak, Uwait nugau
duailel pet, einen, Uwait nugau Ah Wes nug isani-
gena, ig Uwait nugau wanib wag maimai, gonu-
gau salau macanem. Yesus Kristus nug isanigeun
en ig oigeb siksikeu. Ig igual wanimig wag i
mab, igual salau en sag asiu i dabelab. Ig Yesus
nug ig isanigamaun en tutak dabilanem. 4 Du
tub gonugau salau eiman Uwait nugau ameg ebu
naliu dabun en dabelabun iborain tam. Igul
go eiman naliu usalemen zob, izanag du unum
zilaremin zob. 35 Iz izal anikai nug soliciweun
ziwas ebu, betei gil 8 ebu izal enim galau kuate-
menin. Iz Israel du, Benzamin nugau ug, Hibru
agal esepag pet. Kasai ze go Moses mui em-
bigeg ipal agen migemen, iz Parisi du usalaimai,
kasai ze go unum sesamoranemin. ¢ Iz Uwait
nugau salau gusig mabun dabeleimai, duailel
Yesus Kristus en oiagab petak emen eg marane-
min. Izal dabeleu go Uwait nugau dabeleu naliu
aimai guzenanemin. Izal dabeleu, duailel ag kasai
ze sesamoraimai naliu damam aimai guzenane-
min. Duailel ipal iz du igul eg macanem aimai
wanim ebu ze tub i mamam. 7 Iz kasai ze go
sesamoraimai, dudu unum zilacaranemin. Bo,
ulis iz koli igul go pemin, go banou tam. Yesus
nug unum zilacoroi dareu. 8 Petak pet, ulis iz abiu
izal muz igul go eg. Igul unum gonug iz Uwait

nugau ameg ebu naliu dabuniisanilamau. 1z igul
go unum utai. Iz go dabelem, “Iz Yesus Kristus
abe mem, go izal Dubanou Ban, iz gonugau eiman
zoimai, izal igul eg unum uteimai, koli igul naliu

iz ebilab zuabun dabelab tam. 1z izal salau eiman
Uwait nugau ameg ebu naliu dabun dabelab

tam. Muz igul go iz utem, einen, go igul eg,
guzenaimali, iz Kristus tutak sesamorai.” 2 Gonun,
izal dabeleu unum Yesus Kristus dual pezanai, iz
guzenai dabilanem, izal gusig sil ig Zuda dudu
agal kasai ze sesamoranemin. Igul go guzenemin,
Uwait nugau ameg ebu du naliu ailabun aimai
guzenanemin. Iz ulis igul go guzenanemin go
semorom. Ulis Kristus en tutak oiab petak mina,
go iz isanileimai, izal igul eg ebuan koli imailena,
Uwait nugau ameg ebu naliu darem. 101zal oiab
unum Kristus moromin, gonug tutak isanilabun
darem. Guzenemin, izal oiab oug Yesus Kristus
suban abe mabun dabelem. Go noumaimai, koli
awau asina, Uwait nug go gusig moroun. Ulis iz
Kristus nugau gusig gonugau salau murabun iz
milabun aurem. Kristus go em e ebu daimai, uhu
mu mui banou oun. Ulis iz han go uhu banou oun
sul iz gonugau eiman wabun guzenamoroi. Dudu
agen Yesus wina, noumeun sul izal dabeleu ag iz
iwebi, noumai go guzenamam go iboi. 111z Kristus
guzenai abe maimai, iz gusig dabelem, “Aiu ses
iz noumemin, iz han Kristus nug sul koli awau
asanai.”

Pol nug ece naliu wabun gurgurai wanemen sul
gurguraneu.

121za igul naliu mui Yesus sul usalaimai, tuguiai
siksikai darem aimai ze mab tam. Iz ece naliu go

Kristus nugimacileun wabun en gusig maidarem.
130 zaiar, ag go abe macan, izal dabelem ece nali-
upet pet go wab tam. Igul tutak sag guzenem. Ein
igul unum macanemin seiab heimai, ein igul aiu
ses mabun gusig dabelem. 14 Igul go guzenemin,
betei betei iz ece naliu go wai. Ziwas go Yesus
nug iz go dual dabun tapai mileun, betei beteiizal
noumabun ziwas iz gonugau igul sesamoremin,

Uwait nug ece naliu go aiu ses Mesgai wag mila-
mau.

15Mogoi agal dabeleu uteimai, dudu banban us-
alaimai, dabeleu naliu muj, ig Yesus nug en oigeb
petak emun duailel, ig dabeleu tutak maimai,
gonugau igul sesamorab. Bo, agal dabeleu atai
daba, Uwait nug erunai igul naliu sesamorabun
abai maramau. 16 Uwait nugtal ig ein igul
sesamorabun aigamau, ig igul go sag umkoskos
tuguiai sesamoraimai, aidab.

17 0 zaiar, ag iza darem sul dacan! Ig ag
abai daimai, igul naliu abai maremun sul agen
han guzental guzenan. Duailel ipal goagal uzan
darem, go izal igul naliu sesamoranem. Ag du-
ailel goagal igul sesamaran. 181z ze e umkoskos
awaranemm, ulis koli oiab eg mui awaramoroi. Ag
dudu ipal goagal igul eg i on, izal igul on. Dudu
ipal ag igul eg macanem, Kristus ag en noumeun
duabun uteimai, go iwai muranem. 19 Uwait nug
igul naliu guzental awaraneu, bo, goagal dabeleu
eiman igul eg guzenanem. Igul eg go guzenanem
go aipag i nuaneu. Agigul go en siksikaimai, igul
eg maimai, duailel ipal go en awaranem. Em e
ebuan igul guzenanem, ag Uwait en i dabilane-
men, ag agal enimag en tutak dabilanemen. Go

guzenanem dudu aiu ses Uwait nug sisiaraimai,
ab banou elaneu dareu ob oug hiacaramau. 20 Bo,
iguatal duailel Yesus en oiagab petak emun, em e
go igual uzan pet tam, igual uzan pet go Mesgai
wag dareu. Ig igual Dubanou Ban, Yesus Kris-
tus Mesgai wag eiman alamau oigeb siksikaimai
gumei darem. Go igual igul eg ebuan imaigabun
du. 21 Gonug alaimai, igual enimig eg em e ebuan
oi aimai, enimig gonugau enib awau sul Mesgai
wag dabun migamau. Go igul go gonugau gusig
banou nug guzenamau. Gusig tutak gonug ece
unum gotularaba, unum gonugau ze sesamorebi,
gusig gonug ag gumaramadu.

4

1 Gonun, izal zaiar, iz ag en oiab noumaimai,
ag en dabeleu asiu oi darem. Izal dabeleu iz ag
waiagab ebu betei gotularaimai, ig ereg gotulai
dabun aimai dabilanem. Ag Yesus Kristus dual
pezai daimai, gonugau igul sesamoranemen, go
guzenanemen en izal oiab siksikaneu. Gonun, o
izal zaiar, iz sikut e wai marem en suban dabilan.
Ag Dubanou Ban agal oiagab oug maiban, gonu-
gau igul gusig sesamoran.

2 0 Tuodia zaug Sintike dual, dudu ipal agen
agzozou ze alalemen en ailina domin, gonun, ag
ulis sikut e waimarem. Ag Uwaitnugau ailel aliag,
iz ag awarem, igul eg go uteiban, agal dabeleu
Uwait en tutak macan. 3 O Sisikus, na han iz isanil-
abun aizem. Nait wanim bigeg go ‘na duailel gotu-
laranem’. Na duailel isanarabun du, guzenaimai
iz na ailel aliag go isanaremen, koli agzozou zai o

zal o awaren aimai na aizem. Amegai iz Uwait nu-
gau Ze Naliupet duailel awaremin Klemen salau
dudu ipal abai agen iz isanilena, ailel aliag go han
ereg iz isanilabun salau gusig memen. Igul go
guzenemen, Uwait nug duailel go agal wanimag
Mesgai wag agau ebu sikut wai mareun. Agau go
ebu duailel ag Uwait dual umkoskos awau dabun
agalwanimag sikutwai meun dareu. Goizisanile-
men sul na ailel aliag go han isanarabun aizem.

4 Gonun, iz ulis ag unum awaramoroi, ag
Dubanou Ban dual pezemen ag umkoskos go
en dabileiban, oiagab eim siksikan. Iz koli ag
awaramoroi, ag umkoskos oiagab eim siksikan.
51z awarem ag ze naliu mui igul naliu duailel ipal
ebalagab macan, einen, Dubanou Ban koli alamau

ziwas huia tam. 6 Ece tub en dabeleu asiu i on.
Ein uhu banou peiban, uhu go zilagai marabun

Uwait auran. Gonug ag isanarabun en auran. Go
ag isanaraba, agen ‘go Ese-e’ auran. 7 Ag Uwait
guzenaiaurebi, Uwait nug agal oiagab selaidabun
maramau. Gonugau ougab selai dacaneu igul go
naliupet, ig unum abe mabun iborain tam. Ag
agal oiagab Yesus Kristus en petak emen, gonug ag
gumaraba, agal dabeleu mui oiagab mui go dual
umkoskos suban pezai damamen.

8 O zaiar, e izal pocabun ze, ein ece petak pet,
ein ece duailel agen wag macanemen, ece go en
ag suban dabileiban, mabun awarem. Ein ece
Uwait nugau ameg ebu naliu, ein ece tuguianau,
ein ece duailel isanaraimai, agal oiagab tutak
macanemen, ein ece duailel agen naliu anem, ece
guzeneneg en ag dabelabun awarem. °1z ag abai
daimai, izal ze awaremin, ag suban doimai, izal

ze sesamoremenin. Iz ag ula erunai dacanem ag
uligilemen, ulis ag igul go sesamoraiban, izal ze
suban sesamoran. Ag igul go guzenebi, Uwait go
guzeneneg duailel ag suban oiagab selai dabun
dabeleu maraneu. Go ag abai daimai, isanara-
mau.

10 Iz ulis siksikaimai, ag en Uwait ulagwag mo-
rom. Einen, ag iz en dabeleimai, koli isanilemen.
Iz abiu ag umkoskos iz en dabilanemen, bo, iz
isanilabun abu itanabun iborain tam. 111z ag ece

tub eniisanilemen aimai awarab tam. Iz abiu ein
igul iz ebilab zumau aba, go iboi, izal oiab selai

dacaneu. 12 Petak pet, ziwas ipal ebu ecesab ipal
en iz tamacag dacanem, ziwas ipal ebu iz ecesab
asiu wanem. Ziwas ipal ebu iz ee asiu zanem,
ziwas ipal ebu iz we dacanem. Ein igul iz ebilab
zuaneu, go iboi, umkoskos izal oiab selai dacaneu.
13 Kristus nug iz gusig milaba, gonugau gusig sil iz
ein igul unum mabun go iboin.

141z uhu mui daren, agen iz ein ece isanilemen
en izal oiab siksikeu. 15 O Pilipai duailel, ag e ulis
sikut wai marem en ag abiu. Iz Masedonia agaig
uteimai, Uwait gonugau Ze Naliupet amegai du-
ailel marabun alemin ziwas ebu, ipal uzanan du-
ailel agen iz isanilab tam, agenag iz petak isanile-
men. Agenag iz ecesab tamacag darena, milane-
men. 161z Masedonia agaig uteimai, Tesalonaika
uzan alai daremin ebu, agen iz ecesab en utilab
tam, kolital isanilemen. 171z ze go en agal ecesab
wabun awarab tam. Ag igul naliu go iz ebilab
guzenemenin Uwait nug go uligaimai, gonug ag
aiu ses, ece asiu maramau. 180 zaiar, iz sikut e wai
marem, ecesab go agen Epaproditus morona, alai



Pilipai 4:19 xXvii Pilipai 4:23

milena, omin en ‘Ese-e’ awarem. Iz ulis ecesab
tub tamacag dab tam. Bo, ag ece iz sag milab
tam, agen ecesab go milemen ecesab go sous naliu
Uwait muranemen sul. Ag go guzenemen Uwait
nug ecesab go oimai, go en ougab siksikeu. 19 Bo,
Uwait gonugau eiman, go ece asiu mui, gonun,
ag Yesus Kristus dual pezemen, ag ein ecesab
tamacag dabi, gonug ecesab go maramau.

20 Uwait go igual memenig, gonun, igag
umkoskos gonugau wanib ulagwag murab. Petak.

Izal pocabun ze.

21 Ag unum Uwait nugau duailel, Yesus Kristus
dual pezai daremen, iz ag unum ‘Kero’ awarem.
Izal zaiar Rom ban uzan ereg darem agen han
ag ‘Kero’ awarem. 22 Duailel ipal agal oiagab
petak emen mui igual duailel agal gumaraneun
du, Sisar nugau zaueim darem agen han ereg ag

‘Kero’ awarem. )
23 Jgual Dubanou Ban, Yesus Kristus nug ag

isanaraimai, ag abai daimai, agal doropag iautal
damaun en iz aurem. Petak.

